
Euskararen esparrua

SARRERA


Agian, ausarkeria eta harrokeria izanen da psikoanalista ez den batentzat psikoanalisiaren esparruan barneratzea, baina, egitasmoa zuritzekotan, bi aipu aurreratuko dituk. Bata euskarari loturikoa, psikoanalisiari berari bestea.

 Euskaraz bizi nahi dugunok hitzetatik  ekintzetara jo behar dugu, euskara geure bizitzako arlo guztietara hedatuz, lanerako baliabideak barne. Horrela, nahiz eta gaur egun ez dituen bere garai onenak pairatzen, psikoanalisia da psikiatra ororen erreferente nagusienetakoa. Are gehiago gure belaunaldiko psikiatra batentzat. Beraz, psikoanalisiaren inguruan burututako kasik berrogei urtetako irakurketen eta hausnarketen euskarazko berrantolamenduaren saiakera baliagarria litzaidakeelakoan nago.

Askoren ustetan XIX mendeko  Karl Marx, Friedrich Nietszche eta Sigmund Freud hiru autoreen lorratzean eta eraginpean sustatu omen da nagusiki gaur egundainoko kulturaren eraiketa. Hala ere, egungo jitearen arabera, ideologi guztien gainbehera nabarmena dirudi  eta antzinako ereduen lurperatzearen erasana datorkigu alderdi guztietatik, globalizazioaren izurritearen mesederako, hots gizabanakoen eta herrien ezabapena helburu duen pentsaeraren eta sentimenen benetako klonazioa ezarriz (ironikoki, munduko klonatzaile handienak dira klonazio terapeutikoaren aurrerapenari uko egiten dietenak, gaitzetsiz). Nolanahi ere aurretiko autoreen ekarpenetan oinarrituz egituratuko dira, derrigorrez, gaur eguneko butxaduratik aterako gaituzten eredu berriak.

Eta Karl Marx-en eskuetatik etorri bazen adituek “Marx-en iraultza kopernikarra” deiturikoa, hau da Dogmatikatik Etikaranoiko urratsa (garrantzitsuena ez da sinesten dena  baizik eta egiten dena), Nietszche-k ekarri bazuen supergizakiaren mitoa, Sigmund Freud-i zor zaizkio psikiatria eta psikologiaren berrikuntza handienak, inkontzientearen aurkikuntza eta ikerketarekin eta teoria eta metodo psikoanalitikoaren eraiketarekin.

Georges Lantéri-Laura-k Psikiatria modernoaren paradigmetaz saiakera liburuan deskribatu ditu azken bi mendeetako psikiatriaren norabideak. Horretarako T. S. Kuhn-en Paradigma kontzeptua erabili du: paradigma zientzia arrunta osatzen duten  ezagueren multzoaren igorpena da; euren ekimena ondo betetzen duten neurrian, bere baitan suertatzen diren galdera eta jakintza guztien erreferentzi garrantzitsu eta eraginkor bihurtzen dira. Krisialdia iristen denean, batzuetan nahiko iraunkorra izan daitekeena, paradigma desagertu egiten da eta krisia ez da garatzen antzinakoaren lekua betetzeko beste paradigma bat etortzen ez den bitartean, aurrekoak ematen ez zituen zerbitzu berriak eskainiz (adibidez, geozentrismoaren ondoren agertu zen heliozentrismoaren paradigma). Kontzeptu hau, Lantéri-Laura-k psikiatriari atxiki dio eta lau paradigma psikiatriko aipatu ditu:

1-: Alienazio mentalaren paradigma: XVIII. mendearen  bukaera aldetik XIX.aren erdialderaino Europa aldeko tradizio psikiatriko guztietan, desberdintasun anitzen gainetik, psikiatriari zegozkion arazo guztiak gaitz soil batera mugatzeko jokaera gailendu zen, Ph. Pinel-ek proposaturiko Alienazio mentalera hain zuzen, gainontzeko medikuntzako gaitz ororekin zerikusirik gabekoa. Bera izango litzateke psikiatria osoaren gai bakarra. Pentsaera honen aztarnak noizbehinka berragertu ohi izan dira psikiatriaren historian, batez ere psikosi bakarraren irudikapenez mozorrotuta.

2-: Gaitz mentalen paradigma: aurrenekoarekin alderatuz bi aldakuntza erakusten zituen: bat, mental patologia bere artean irreduktibleak diren gaitz desberdinak bereizten saiatu behar zen eta eurek egituratzen zuten multzo enpiriko hutsa bateraezinezkoa izango zen; bi, psikiatriak medikuntzaren esparrura itzuli behar zuen, adar bat osatuz. Hala suertatu zen XIX. mende erdialdetik XX.ngo hirugarren hamarkadaren bitartean.

3-: Estruktura psikopatologikoen paradigma: bere hasiera 1926 urtearen inguruan kokatu daiteke, noiz Eugen Bleuler-ek eskizofrenien multzoa aurkeztu zuen bai Genevan bai Lausanan. Geroztik batzuetan elkar osagarriak eta beste batzuetan aurkakoak ziren eraginpean, hots W.Koehler eta K. Koffka-ren Gestalttheorieren, K. Goldstein-en neurologia globalistaren, filosofia fenomenologikoaren eta psikoanalisiaren  estruktura psikopatologiaren kontzeptua zabaldu eta inposatu zen, gailurrera Sigmund Freud-ekin eta psikoanalisiarekin,
 Henri Ey-ren organo-dinamizismoarekin eta E. Minkowski eta fenomenologiarekin iritsiz.

4-: Gaur egungo paradigma: Lantéri-Laura-ren arabera paradigmak igaro eta gero zehazten direnez, oraingoa definitzeko problema latzekin aurkitzen gara. Beraz, paradoxa baten aurrean gaude: definitzen ez dakigun paradigma bat pairatzen ari gara.

Osterantzean, paradigmen elkar kateatzeaz gain aipatu beharrekoak dira beste bi elkar lotura ere: 1-. Garun kokapenari dagokion eztabaida: mutur batean kokaleku zehatzen zaleak (P. Broca, C. Weernicke eta J. Dejerine), bestean globalistak (K.Goldstein, H. Head eta J. Lhermitte). 2-. Neurologiak eta psikiatriak mantendu duten harremana, batzuetan bakoitza bere aldetik eta, bestetan, bat eginez neuropsikiatria eta neuropsikologia osatuz.

Era berean, berrehun urte hauetan exogeno-endogeno eztabaida ere ziklikoki gordindu da, organizismo eta psikogenismoarenarekin batera.

Horrenbestez, gaur egungo paradigmara itzuliz ezinbestekoa da aurreko ikuspegietan, praxietan, aurkikuntzetan, lorpenetan, akatsetan, ekarpenetan eta abarretan oinarritzea eta sustatzea. Eta une honetan, bere organizismo biologiko ukituarekin neurozientzia deiturikoak egon arren aurreneko mailan, ez da baztertu behar, ezta gutxiago ere, psikismo eta psikogenismoaren errealitatea, non funtsezkoenak teoria psikoanalitikoa, fenomenologia eta estrukturalismoa izan diren.

Agian ikuspegi horretatik abiatu da Eric R. Kandel 1998tik aurrera idatzi dituen artikuluetan (Lanerako koadro kontzeptual berri bat psikiatriarentzat eta Biologia eta Psikoanalisiaren etorkizuna: psikiatriaren koadro kontzeptual berri batenganako itzulera), bere saiakera neurologia eta psikiatriaren  amankomuneko marko baten eraiketara bideratuz, bost printzipioz baliatuz:

1-: Mental prozesu oro, prozesu psikologiko korapilotsuenak barne, garunaren ekimenen ondorioak dira. Ikusmolde honen ardatz nagusia hauxe da, arrunki izpiritua deitzen diogun hori garunak kanpoaldera bideratzen dituen funtzioen multzoa besterik ez da. Garunaren eragiketari ez dagozkie soilik elikatze, ibiltze motore ekimen sinpleak baizik eta baita gizaki portaerarekin lotzen ditugun literaturgintza, artelana, musikagintza bezalako  ekintza konplexuak ere, bai kontzienteak eta bai inkontzienteak. Guzti honen korolarioa: portaeraren  aldakuntzen bitartez nabaritzen diren gaitz psikiatrikoak, baita nabarmenki ingurugiroak sortarazitakoak ere, garun funtzioaren aztoramenak dira.

2-: Geneek eta euren ekoizpen proteikoek garunaren neuronen elkarloturen antolaketaren  eta bere funtzionamendu xehearen determinatzaile garrantzitsuak dira. Geneek, bereziki geneen arteko konbinazioek, portaeraren kontrol ezaugarria burutzen dute. Beraz,  gaitz mentalen bilakaeraren arduradunetako bat genetikoa da.

Bi printzipio hauek organinizismo erredukzionista sutsuarenaren itzulera iradokiko lukete, baina hirugarrenarekin erabateko bira dialektikoa agertzen da.

3-: Genen aldakuntzak ez dira gai, eurak soilik, gaitz mental handien aldakortasuna argitzeko. Bilakaera eta giza eragileek ere partaide garrantzitsuak dira. Geneen konbinazioek portaeran eragina daukaten era berean, portaera bera eta gizaegileek ere, atzeraelikatze mekanismo baten bitartez, geneen azalpenak eta nerbiozelulen funtzioak  alderatzen dituen eragina daukate garunean.

4-: Ikasketek azalpen genetikoan eragindako bestelakotzeek elkarlotura neuronalen aldaketak dakartzate. Aldakuntza hauek gizabanakoaren oinarri biologikoan zerikusia daukate eta, gainera eta ziurrenik, giza gertakizunek bultzatutako portaeraren arazoen  hasieraren eta mantenuaren arduradunak ere baitira.

5-: Psikoterapiak eta orientabideak benetako eragina daukatenez eta, epe luzean, portaeraren aldakuntzak bideratzen dituztenez, susma daiteke eragin hori ikasketaren bitartez burutzen dutela, azalpen  genetikoaren ald akuntzak  ekoiztuz, lotura neuronalen indarra aldatuz eta garuneko nerbiozelulen elkarloturen egituraketa anatomikoa aldatuz.

Ikusmira honek erabateko eztabaida piztu du. E. Kandel-en argudio tinkoa erredukzionismo guztien aurkakoa da. Bada, ezagueren aurrerapen  neurri berdinean bilakatzen da zientzia baten konplexutasuna ere. Horrenbestez hurbiltze teoriko bakarra antinomikoa denez eta  dena argitu ezin duenez, osagarritasunerako dei bat da Kandel-en alegatua. Abiapuntu eta ikusmira hau ahantzi gabe psikiatriaren esparruan izandako ekarpen garrantzitsuenetako bati, psikoanalisiari, eskainiko dizkiot hurrengo orrialdeak. Kontzeptuak dagozkion autoreari atxikiko dizkiot eta, aurretik, bakoitzaren biografia laburra joanen da. 

